
НА ЗЯМЛІ І Ў ПАВЕТРЫ 
 

    
 

З  Уручча, што пад Мінскам, пасля праходжання курса маладога байца новае папаўненне 

Узброеных Сіл накіравалі ў вучэбнуго часць у Фергану. Тут прыбыўшых 30 навабранцаў з Беларусі 

раздзялілі па падраздзяленнях. 

Улічыўшы, што да арміі Аляксандр Казлоў закончыў сельскагаспадарчы тэхнікум, 

камандаванне вырашыла накіраваць яго вучыцца на механіка-вадзіцеля бронетранспарцёра. 

Падрыхтоўку праходзілі з адказнасцю. На шостым месяцы прайшлі на баявой тэхніцы 500 

кіламетровы марш, зрабілі па тры скачкі з парашутам. Самалёт з маладым папаўненнем 

прызямліўся на аэрадроме Кабула. Тут кожнага прыбыўшага размеркавалі па баявых часцях. 

Штурмавы батальён, куды трапіў Аляксандр, ахоўваў подступы да Кабула на адным з участкаў. 

Часта даводзілася воінам суправаджаць калоны з разнастайнымі грузамі, выходзіць на ліквідацыю 

бандфарміраванняў душманаў. Небяспечныя ўчасткі дарог правяралі саперы з мінашукальнікамі і 

сабакамі. Потым у справу ўключаліся стралковыя падраздзяленні. Бронетэхніка падтрымлівала іх 

агнём з раўніны. Нашы воіны навучыліся ваяваць, не лезлі пад агонь, каб ліквідаваць душманаў, а 

выклікалі на дапамогу авіяцыю. 

* * * 

Валерый Сафонаў закончыў сярэднюю школу № 2 райцэнтра. Мара  стаць лётчыкам у яго 

была з дзяцінства. Таму ласля выпускнога балю паступіў у Чарнігаўскае вышэйшае ваенна-

авіяцыйнае вучылішча лётчыкаў, паспяхова яго закончыў. 

Пачаліся будні ваеннай службы маладога афіцэра. На Далёкім Усходзе і ў складзе 

цэнтральнай групы войскаў у Чэхаславакіі, у Закаўказскай ваеннай акрузе служыў афіцэр 

разведвальнай авіяцыі. У маі 1987 года камандаванне накіравала яго ў Афганістан, Тут ён лётаў на 

самалёце знішчальна-бамбардзіровачнай авіяцыі. У складзе груп з васьмі самалётаў і ў адзіночку 

выканаў 384 баявых вылетаў. Тут, у Афганістане, Валерыю было прысвоена званне маёра. За 

паспяховае выкананне баявых аперацый Сафонаў адзначаны камандаваннем ордэнамі Чырвонай 

Зоркі і «За службу Радзіме ва Узброеных Сілах СССР III ступені». Надзейна абараняў Валерый з 

паветра сваіх сяброў па зброі на тэрыторыі Афганістана да верасня 1988 года. 

